
Praefatio

Vobis omnibus, amici carissimi, quotquot gymnasium cathe-
drale Verdense et quondam irequentastis et nunc frequen-
tatis, salutem plurimam dico.

Erici Wessel, artificis Verdensis clarissimi, coliegae mihi
amici, petentis a me, ut nonnulla verba huic opusculo prae-
ponam, voluntati me animo libenti obsecutum esse non est
cur commemorem. Atque cum persuasum mihi sit vos, ut
estis discipuli gymnasii Verdensis, linguae Latinae non
minus peritos esse quam vestrae, liceat mihi ad hanc rem
illa uti.

Aetas nostra, amicissimi, incidit in ea tempora, quibus ple-
raque, ne dicam omnia fere, auae cordi nobis erant, corrue-
rint, tantopere quidem, ut quodammodo fractus illabi orbis
terrarum visus sit. Attamen quamvis his decem annis multa
funditus eversa sint, unum certe nobis remansit, dico con-
iunctionem benevolentiae, quam semper discipuli Verdenses
erga gymnasium suum praestiterunt. Etsi enim illam vocem
,Tempora mutantur, nos et mutamur in illis”
sine dubio veram esse nemo negabit, tamen altera pars eius
hac ratione, de qua loquimur, ad vos, amici, nequagquam
pertinet.

Quamobrem, nisi omnia me fallunt, hae tabulae ab Erico
Wessel nostro egregie pictae vobis maximo gaudio erznt.
Videbitis exempli gratia illam porticum, quam cotidie fere
— haud semper videlicet officiis diligenter functi — intra-
stis; videbitis porro campum illum prope Alleram fluvium
situm, ubi ut antehac sic nunc adolescentes puerique in
spem patriae efflorenscentes corpora sedulo exercere So-
lent; videbitis collem quoque quem dicunt imperatoriuin
aliasque res multas, quas singulas enumerare longum est.

Sed ut iam praefandi finem faciam, nihil amplius adiungam
nisi haec vota:

Ut aedificium nostrum pulcherrimum belli impetu valde dis-
turbatum magnis difficultatibus obiectis nunc est satis
bene restitutum, ita maneant in posterum quoque eae vir-
tutes, quae semper hic valuerunt: pietas et humanitas, dili-
gentia et industria, hilaritas et laetitia!

Deum vero Optimum Maximum precor, ut hanc scholam
auctore Eberhardo ab Holle, episcopo illo eruditissimo hu-
manissimoque, ad salutem iuventutis Verdensis anno 1578
conditam benigne tueatur.

Data Non. Nov. anni Dni MDCCCCIL Verda, ex oppido ad
Alleram sito.

Dr. phil, Henricus Oldecop






























